
Դավիթ Բարսեղյան 
 

ԻՍԼԱՄԱԿԱՆ ՀԵՂԱՓՈԽՈՒԹՅԱՆ ՊԱՀԱՊԱՆՆԵՐԻ ԿՈՐՊՈՒՍԻ ՆՇԱՆԱԿՈՒ-

ԹՅՈՒՆԸ ՆԵՐՔԱՂԱՔԱԿԱՆ ԿԱՅՈՒՆՈՒԹՅԱՆ ԱՊԱՀՈՎՄԱՆ ԳՈՐԾՈՒՄ 
 

Հիմնաբառեր. Իրան, Իսլամական հեղափո-

խություն, զինված ուժեր, ԻՀՊԿ, Բասիջ, Ղոդս, 

ռազմական դոկտրին: 
 

1979 թ. Իսլամական հեղափոխության հաղթանակից հետո Իրանը մինչ օրս շարունա-

կում է մի շարք առումներով փակ երկիր մնալ: Իշխող վարչակարգի անվտանգության և պե-

տության պաշտպանունակության նպատակով ցանկացած ինֆորմացիա նախքան հասանե-

լի դառնալը ենթարկվում է հատուկ քննության: Այս հանգամանքով է պայմանավորված Իրա-

նի զինված ուժերի մասին գիտական հետազոտությունների փոքր քանակը: Աշխատանքը 

նվիրված է Իսլամական հեղափոխության պահապանների կորպուսի ուսումնասիրությանը և 

նպատակ ունի պարզելու դրա նշանակությունը երկրում կայունության ապահովման գործում: 
 

Պետության պաշտպանական ներուժը կարելի է սահմանել որպես հասարակության 

նյութական, հոգևոր և կազմակերպչական կարողությունների համախումբ, որը հնարավոր 

է օգտագործել պետության կենսագործունեության ապահովման կամ որոշակի նպատակ-

ների իրականացման համար: Իսկ դա առաջին հերթին ենթադրում է անհրաժեշտ զինված 

ուժեր՝ այն առավելագույնս մոբիլիզացնելու հնարավորությամբ, և ռեսուրսներ՝ պատերազ-

մի նպատականերին հասնելու կամ պետության պաշտպանունակության ապահովման հա-

մար: Այս առումով` Իրանն իր պաշտպանական ներուժով Մերձավոր և Միջին Արևելքի 

առանցքային դերակատարներից է: Մերձավորարևելյան տարածաշրջանում, հատկապես՝ 

Իրանի շուրջ ստեղծված ռազմաքաղաքական լարված իրավիճակի համապատկերում Ի-

րանի զինված ուժերի, մասնավորապես՝ դրա առանցքային բաղադրիչը հանդիսացող Իս-

լամական հեղափոխության պահապանների կորպուսի (ԻՀՊԿ) ուսումնասիրությունը թույլ 

կտա գնահատել այս կառույցի հնարավորությունները և նշանակալիությունն Իրանի պե-

տական կառավարման համակարգում:    

1979 թ. փետրվարի 11-ին տեղի ունեցավ 20-րդ դարի կարևորագույն իրադարձու-

թյուններից մեկը. Իրանում տապալվեց շահական վարչակարգը, և սրանով պարսից 2500-

ամյա միապետությունը դադարեց գոյություն ունենալ: 1979 թ. ապրիլի 1-ին հռչակվեց 

Իրանի Իսլամական Հանրապետությունը: Իրանական պաշտպանական համակարգի կա-

ռուցվածքային, նորմատիվային առանձնահատկությունները բխում են այդ երկրի կրոնա-

քաղաքական համակարգից՝ իրենց վրա կրելով Իսլամական հեղափոխության ուղղակի 

ազդեցությունն ու գաղափարախոսությունը: Իրանական ԶՈՒ-ի կարևորագույն առանձնա-

հատկությունն այն է, որ դրանք կրում են խիստ կրոնական ազդեցություն և համարվում 

Իսլամական հեղափոխության պահպանության կարևոր բաղադրիչներից, այսինքն՝ ԶՈւ-ը 

պատասխանատու են նաև երկրի կրոնական կարգի պաշտպանության համար1: 

Շահական վարչակարգի տապալումից հետո իսլամական ղեկավարությունը մեծ ջան-

քեր էր գործադրում մի կողմից իր հսկողության տակ պահելու համար բանակը, մյուս 

կողմից՝ ապահովելու նրա մարտունակությունը: Հենց այս ժամանակ էր, որ իսլամական հե-

ղափոխությունն ստացավ առաջին ծանր հարվածը՝ 1980 թ. Իրաքի հարձակումը: Պատե-

րազմը մեծ ազդեցություն ունեցավ իրանական ռազմական մտածողության և անգամ հո-

գևոր էլիտայի վրա 2 : Շուրջ 8 տարի տևած իրան-իրաքյան պատերազմում հաղթող ու 
 

* Հոդվածը ներկայացվել է 11.06.2021 թ., գրախոսվել՝ 19.06.2021 թ., ընդունվել տպագրության՝ 

30.07.2021 թ.: 
1 Сажин В., Бондарь Ю., Военная мощь Исламской Республики Иран, Москва, 2014, с. 204. 
2 Byman D., Chubin Sh., Ehteshami A., Green J. D.. Iran's Security Policy in the Post-Revolutionary Era: 

  https://www.rand.org/pubs/monograph_reports/MR1320.html մուտք` 09.05.2020 

https://www.rand.org/pubs/authors/b/byman_daniel.html
https://www.rand.org/pubs/authors/c/chubin_shahram.html
https://www.rand.org/pubs/authors/e/ehteshami_anoushiravan.html
https://www.rand.org/pubs/authors/g/green_jerrold_d.html

պարտվող կողմ չեղավ: Համազորային մարտի դրսևորման առումով վերջին մեծ պատե-

րազմն էր, որտեղ բոլոր զորատեսակները համապատասխան կիրառություն ունեցան: Անց-

կացվեցին ռազմական բարեփոխումներ հենց պատերազմի պայմաններում1: 

Միանշանակ է, որ լիովին հենվել բանակի վրա, որն ինքնին սերտորեն կապված էր շա-

հական վարչակարգի հետ, իրանական հոգևորականությունը չէր կարող և չէր ցանկանում: 

Իրան-իրաքյան պատերազմը դարձավ հզոր իմպուլս՝ ակտիվացնելու ռազմական շինա-

րարությունը հետհեղափոխական Իրանում: Դրա համար պաշտպանական ներուժից շեշ-

տը դրվեց բարոյաքաղաքական բաղադրիչի վրա: Շիական ղեկավարությանը հաջողվեց 

կրոնագաղափարական, հոգեբանական ազդեցությամբ մարդկային գործոնը վերածել դի-

մադրության և հաղթանակի հիմնական աղբյուրի: Այդ առաքելությունը դրվեց Իսլամական 

հեղափոխության պահապանների կորպուսի վրա, որը ստեղծվել էր 1979 թ. մայիսին2:  Կոր-

պուսի մարտիկների թիվը հասնում էր շուրջ 10.000-ի, որոնք իրանական երիտասարդու-

թյան ներկայացուցիչներ էին՝ իսլամական հեղափոխության գաղափարների և իմամ Խո-

մեյնիի նվիրյալներ: Սկզբնական շրջանում ԻՀՊԿ-ն ոստիկանական ռազմականացված մի-

ավորում էր և ղեկավարվում էր բանակից անկախ: Այն կազմավորվել է իսլամական կոմի-

տեների ջոկատների հիման վրա: Այս էլիտար միավորի առաջ դրված էր իսլամական հեղա-

փոխության արժեհամակարգի առաջնորդման և պահպանության գաղափարական և քա-

ղաքական առումներով կարևորագույն խնդիրներ, որը գործնականում նշանակում է իրա-

նական հետաքրքրությունների ապահովում Մերձավոր Արևելքում և ողջ աշխարհում:  

Փաստորեն, իրան-իրաքյան պատերազմի առաջին ամիսներին շիա հոգևորականությունն 

ԻՀՊԿ-ի առջև բացեց լայն քաղաքական, ռազմական, կազմակերպչական, պատժիչ հնա-

րավորություններ և նախանշեց այն ճանապարհը, որով ԻՀՊԿ-ն դարձավ ԻԻՀ կանոնավոր 

զինված ուժերի հիմնական գործոնը3: Հեղափոխությանը հաջորդած 10 տարիների ընթաց-

քում ԻՀՊԿ-ն վերածվեց հզոր կանոնավոր միավորման՝ դառնալով Իրանի ԶՈՒ-ի կարևոր 

բաղադրիչ: Կորպուսի թվաքանակը հասավ 310.000-ի4: Կազմավորվեցին նաև կորպուսի 

ցամաքային, ռազմաօդային և ռազմածովային ուժերի սեփական մոդելները: Ավելի ուշ 

ԻՀՊԿ-ի ենթակայության տակ մտցվեցին նաև «Բասիջ» աշխարհազորային և դիվերսիոն 

հետախուզական հատուկ նշանակության «Ղոդս» ուժերը5: 

Կորպուսի վրա դրված խնդիրները բխում են Իրանի ռազմական դոկտրինից6: Իրանի 

ժամանակակից ռազմական դոկտրինի ու ԶՈՒ-ի զարգացման վրա մեծ ազդեցություն 

ունեցավ իրան-իրաքյան պատերազմը: Ավելի ուշ Իրանի ղեկավարությունը ռազմական 

դոկտրինի վերասահմանման համար յուրացրեց 2003 թ. իրաքյան և 2006 թ. Իսրայելի ու 

Հեզբոլլահի միջև պատերազմի դասերը7: Իրանական բանակը զուտ տեխնոլոգիական ա-

ռումով զիջում էր հիմնական հակառակորդներ ԱՄՆ-ին և Իսրայելին, ուստի Թեհրանն իր 

հարաբերական թուլությունը փոխհատուցելու համար ռազմական դոկտրինի հիմքում դրել 

է «անհամաչափ պատասխանի» և գործողությունների ռազմավարությունը՝ օգտագործե-

լով թանկարժեք կանխարգելիչ միջոցառումներ: Իրանի պաշտպանական մարտավարու-

թյան առաջին բաղադրիչը «հարձակողական պաշտպանությունն է» (forward defense): Այն 

 
1 Հովհաննիսյան Ա., Ռազմարվեստի զարգացումը 20-րդ դարում.հեռանկարները, Երևան, 2017, էջ 262 
2 Alemzadeh M., The Informal Roots of the IRGC and the Implications for Iranian Politics Today, 

https://www.academia.edu/40270301/The_Informal_Roots_of_the_IRGC_and_the_Implications_for_Ira-

nian_Politics_Today մուտք` 09.05.2020 
3 Сажин В., Бондарь Ю., с. 204. 
4 Барабанов М., Йешильташ М., Лавров А., Ломов Н., Лямин Ю., Нерсисян Л., Никольский А., Серен М., 

Топчий И., В ожидании бури: Южный Кавказ. Центр анализа стратегий и технологий, 2018, с. 143. 
5 Сажин В., Корпус стражей исламской революции Ирана – государство в государстве. 

https://www.ogt-journal.com/jour/article/view/22/21 մուտք` 09.05.2020 
6 Сажин В., Бондарь Ю., с. 184. 
7 Հովսեփյան Լ., Հովհաննիսյան Ա., Մինասյան Ս., Տարածաշրջանի ռազմական տեղեկագիրք, Երևան, 2016,  

էջ 73: 

ներառում է տարածաշրջանային դաշինքների և միությունների օգտագործումը («դիմա-

դրության առանցք»` axis of resistance)՝ որպես լծակ, որը նպատակ ունի թուլացնելու, կան-

խարգելելու կամ ոչնչացնելու Իրանի թշնամիներին իր իսկ տարածքից դուրս: Այդ դաշինք-

ների թվում են Լիբանանյան Հեզբոլլահը (թարգմանաբար՝ «աստծո կուսակցություն»), Եմե-

նի հութի ապստամբները, «Պաղեստինի իսլամական ջիհադը» և այլն, որոնք իրենց հերթին 

տեղերում ունեն սեփական հետաքրքրությունները: Այսպիսով, Իրանը հարակից տարածա-

շրջաններում հսկայական ռեսուրսների հաշվին փորձում է իր հակառակորդների համար 

զգայուն հիմնախնդիրների հարցում առավելություն ապահովել: Իրանն իր պաշտպանա-

կան համակարգի առաջին բաղադրիչը զուգորդում է երկրորդ բաղադրիչի՝ իր զինանոցի 

կարճ, միջին և միջանկյալ հեռավորության բալիստիկ հրթիռների կիրառմամբ հարակից 

տարածաշրջաններում ամերիկյան ենթակառուցվածքների չեզոքացման և վնաս հասցնե-

լու մարտավարության հետ: Իրանի պաշտպանական համակարգի զսպման մեխանիզմնե-

րից է համաշխարհային տնտեսությունը շոկի ենթարկելու կարողությունը: Սրանով Իրանը 

սպառնում է կասեցնել նավթի հոսքը հնարավոր կոնֆլիկտի դեպքում: Նշենք, որ նավթի 

համաշխարհային մատակարարման 1/5 մասն անցնում է Հորմուզի նեղուցով՝ Պարսից և 

Օմանի ծոցերի միջով: Այս պարագայում Իրանն ունակ է կիրառել ծովային այնպիսի մար-

տավարություն, երբ թշնամական նավերի ճանապարհը կփակվի բավականին էժան, ճար-

պիկ, փոքր ականակիր նավերով1: Նմանատիպ քաղաքականություն կարող է վարվել Եմե-

նում՝ հաշվարկելով, որ հնարավոր կոնֆլիկտի դեպքում «Ղոդս» զորքերը և հութի զինյալ ա-

ջակիցները կարող են փակել ապրանքների փոխադրումը Կարմիր ծովով՝ Բաբ-Էլ-Մանդեբի 

նեղուցով, որտեղով անցնում է համաշխարհային նավթի սպառման 4%-ը: Ներկայացվածից 

հասկանալի է, որ այս հայեցակարգում առկա նպատակների իրագործումը դրված է ԻՀՊԿ-

ի վրա, քանզի, ինչպես արդեն ասել ենք, տարածաշրջանում իր ներկայությունն ընդլայնելու 

նպատակով Իրանի ղեկավարությունը «Ղոդս» ուժերը դիտարկում է իբրև կարևորագույն 

գործիք: Ստորաբաժանման հրամանատարը Իսմայիլ Ղաանին է (նա փոխարինել է 2020 թ. 

հունվարի 3-ին սպանված գեներալ-մայոր Ղասեմ Սոլեյմանիին): ԻՀՊԿ «Ղոդս» ուժերի գոր-

ծառույթներից է իրանամետ ուժերի օժանդակությունն ամբողջ աշխարհում, հատուկ նշա-

նակության գործողությունների իրականացումը, ռազմավարական և օպերատիվ հետա-

խուզական ցանցի ստեղծումը և դրա ղեկավարումը, հակառակորդի թիկունքում իսլամի 

մարտիկների պատրաստումը՝ ռազմական գործողությունների ժամանակ դիվերսիոն-հե-

տախուզական առաջադրանքներ կատարելու համար2: «Ղոդս» ուժերը հատուկ երկրների 

համար ունեն տարբեր սեկցիաներ՝ Ռամազան կորպուսը՝ Իրաքում, Լևանտի կորպուսը՝ 

Սիրիայում, Լիբանանում, Հորդանանում, Իսրայելում, Ռասուլալլահ կորպուսը՝ Արաբական 

թերակղզում, Անսար կորպուսը՝ Աֆղանստանում: Այս ուժերն օգնում են Իրանին ընդլայնվել 

Պարսից ծոցից դեպի Միջերկրականի արևելք: «Ղոդս» ուժերն ունեն նաև ակտիվ զարգա-

ցող կիբեր հնարավորություններ3: Իրանը մեծապես օգտագործում է իր հետախուզությու-

նը, դիվանագետներին և կցորդներին, «մասնավոր» քաղաքացիներին, բիզնես ծածկույթը 

և օտարերկրյա քաղաքացիներին՝ ի նպաստ անհամաչափ պատասխանի և քաղաքական 

պայքարի ջանքերին՝ ուսումնասիրելու ԱՄՆ-ի հնարավորություններն ու խոցելիությունը: 

Հենց այսպիսի նշանակության գործողությունների համար է ստեղծվել «Ղոդս» ստորաբա-

ժանումը: Վերոշարադրվածը ենթադրում է նաև տարբեր տեղային շարժումների օգտագոր-

ծումը և դաշինքների ստեղծումը: Որոշ զեկույցներից հայտնի է դառնում, որ «Ղոդս»-ի բյու-

ջեն ձևավորվում և ուղղակիորեն վերահսկվում է հոգևոր առաջնորդ Ալի Խամեյնիի 

 
1 Chase Winter. Iran’s military power: What you need to know. https://www.dw.com/en/irans-military-power-

what-you-need-to-know/a-43756843 մուտք` 09.05.2020 
2 Бондарь Ю., Специальные службы Ирана, http://www.iimes.ru/?p=17164 մուտք` 09.05.2020 
3 Jones S., War by Proxy. Iran’s Growing Footprint in the Middle East. 

https://csis-prod.s3.amazonaws.com/s3fs-public/publication/190311_IranProxyWar_FINAL.pdf  

գրասենյակի կողմից 1 : «Ղոդս» ուժերն ունեն իրենց գրասենյակները կամ «բաժինները» 

իրանական շատ դեսպանություններում, որոնք փակ են անգամ դեսպանատան անձնա-

կազմի համար: Հայտնի չէ, թե արդյոք նրանք կապ ունեն Իրանի հետախուզության հետ, և 

արդյոք տվյալ դեսպանն ունի վերահսկողություն կամ գոնե տեղեկացված է «Ղոդսի» իրա-

կանացրած գործողություններից: Սակայն կան հստակ տեղեկություններ, որ շատ գործո-

ղություններ կոորդինացվում են ԻՀՊԿ-ի և Արտաքին գործերի նախարարության միջոցով2:  

ԻՀՊԿ-ի կազմում առանձնահատուկ կարևորություն ունի Օդատիեզերական ուժերի 

հրամանատարությունը: Այն վերակազմավորվել է ԻՀՊԿ-ի ՌՕՈՒ-ի բազայի վրա: Զորատե-

սակի հիմքը ավիացիոն և հրթիռային զորքերն են, որոնց կազմում են երկրի գերագույն 

գլխավոր հրամանատարի անմիջական ենթակայության տակ գտնվող և երկրի պաշտպա-

նական ներուժի համար ռազմավարական նշանակություն ունեցող «Շահաբ» դասի «եր-

կիր-երկիր»  բալիստիկ հրթիռները3: Այստեղ տեղին է նաև հիշատակել, որ սույն թվականի 

ապրիլի 22-ին ԻՀՊԿ-ին հաջողվեց ուղեծիր դուրս բերել Իրանի առաջին ռազմական արբա-

նյակը, որը կրում է «Նուռ» (լույս) անունը: Արբանյակը տեղակայված է երկրի մակերևությից 

425 կմ բարձրության վրա4: Այլ մանրամասներ դեռևս հայտնի չեն: 

 «Բասիջ» (պարսկերենից թարգմանաբար՝ մոբիլիզացում) ժողովրդական աշխարհա-

զորը կազմակերպչական առումով նույնպես գտնվում է ԻՀՊԿ-ի կազմում: Իրանի սահ-

մանադրության 151-րդ հոդվածի համաձայն՝ «կառավարությունը պարտավոր է քայլեր 

ձեռնարկել և պլան մշակել իսլամական սկզբունքներին ու նորմերին համապատասխան բո-

լոր քաղաքացիների համար ռազմական պատրաստություն անցկացնելու ուղղությամբ, որ-

պեսզի նրանք մշտապես պատրաստ լինեն երկրի և իսլամական կարգերի զինված պաշտ-

պանությանը» 5 : Այսպես՝ աշխարհազորի հիմնական նշանակությունն առաջին կարգի 

պաշտպանական պահեստազորի ձևավորումն է պատերազմի ժամանակ, բանակի և 

ԻՀՊԿ-ի համալրումը, քաղաքացիական անձանցից մեծաքանակ մոբիլիզացիոն հնարավո-

րությունների ապահովումը: «Բասիջ» ժողովրդական աշխարհազորը ստեղծվել է 1980 թ., 

և դրա առաջին զորամիավորումները ցույց են տվել իրենց նվիրվածությունն արդեն իրան-

իրաքյան պատերազմի ընթացքում: Հենց նրանց էր վերապահված «մարդկային ալիքի» 

դերը: Իսլամի նվիրյալների այսօրինակ գործողություններն էին հանդիսանում  հաղթանակի 

լրջագույն գործոններից մեկը: Պատերազմի ավարտից հետո «Բասիջ»-ն ստացավ նոր 

հանձնարարություններ: Խաղաղ ժամանակներում վերջինիս վրա դրված են կանոնավոր 

քարոզչության իրականացումը բնակչության տարբեր հատվածների շրջանում՝ նպատակ 

ունենալով համալրել բասիջականների շարքերը: Երկրի բոլոր նահանգներում գործում են 

«Բասիջ»-ի գումարտակներ ու կառավարման օպերատիվ կենտրոններ՝ ԻՀՊԿ կադրային 

սպաների ղեկավարությամբ6: «Բասիջ»-ի սպառազինությունն ու անհրաժեշտ միջոցներն 

ապահովվում են ԻՀՊԿ-ի կողմից: Իրանի ռազմական դոկտրինում «Բասիջ»-ին կարևոր 

տեղ է հատկացված արտաքին ագրեսիայի դեպքում, որ պետք է կազմակերպի առաջնա-

հերթ դիմադրությունը: Նրան է վերապահված նաև Իրանի քաղաքացիների գործունեու-

թյան շրջանում մոնիտորինգի իրականացումը7: Սա ենթադրում է, որ բասիջականները ներ-

 
1 Cordesman A., The Gulf Military Balance, CSIS 2014, p. 147. 
2 Նույն տեղում, էջ 159-162։ 
3 Сажин В., Бондарь Ю., с. 342. 
4 ICT Min upbeat with putting into orbit of first military satellite, https://en.irna.ir/news/83760836/ICT-Min-up-

beat-with-putting-into-orbit-of-first-military-satellite մուտք` 09.05.2020 
5 Конституция Исламской Республики Иран, https://worldconstitutions.ru/?p=83 մուտք` 09.05.2020 
6 Сажин Б., Силы сопротивления «Басидж» исламской республики Иран.   http://war1960.ru/vs/ba-

sidg.shtml մուտք` 09.05.2020 
7 Cordesman A., Arleigh A., Chai B., Iran’s Developing Military Capabilities. https://csis-prod.s3.amazo-

naws.com/s3fs-public/legacy_files/files/media/csis/pubs/041208_irandevmilcap%5B1%5D.pdf մուտք` 

09.05.2020 

գրավված են հասարակական կյանքի բոլոր ոլորտներում և, ըստ էության, ունեն նաև հա-

կահետախուզական որոշակի գործառույթներ: Ուշագրավ է, որ վերջին տարիներին Իրանի  

քաղաքներում տեղի ունեցող տարբեր ցույցերի ժամանակ երկրի ռազմաքաղաքական ղե-

կավարությունը ցուցարարների դեմ դուրս է բերում հենց «Բասիջ»-ին1։ Այդպես, փաստո-

րեն, բանակը և ԻՀՊԿ-ն ուղղակիորեն չեն խառնվում այդօրինակ գործողություններին, ինչը 

թույլ է տալիս զերծ պահել այս կառույցները տարբեր տեսակ շահարկումներից, մանիպու-

լյացիաներից, ժողովրդի գիտակցության մեջ չաղավաղել այդ կառույցների դեմքը, չթուլաց-

նել զինծառայողների բարոյահոգեբանական վիճակը:  

Այսպիսով՝ Իրանի ռազմաքաղաքական ղեկավարությանը հաջողվել է քաղաքացի-

ական բնակչությունից ստեղծել զինվորական վերապատրաստման կենտրոնացված հա-

մակարգ, որն ուղեկցվում է կրոնագաղափարական քարոզներով: Սրանով ընդլայնվում են 

նաև երկրի պահուստային հնարավորությունները, որոնք Իրանում բավական բարձր մա-

կարդակի վրա են. իրան-իրաքյան պատերազմի ժամանակ տոտալ մոբիլիզացիայի պայ-

մաններում հնարավոր եղավ ԶՈՒ-ի թվաքանակը հասցնել 10 մլն-ի (բնակչության 20%-ը)2: 

1989 թ. Հաշեմի Ռաֆսանջանին, ով հանդիսանում է ԻՀՊԿ հայրերից մեկը, երկրի 

նախագահ դառնալուց հետո բախվեց ԻՀՊԿ-ի քաղաքական մեծ հավակնություններին: 

Փորձելով ամեն գնով նվազեցնել այն՝ Ռաֆսանջանին Կորպուսի ուժերն ուղղեց այլ ոլորտ՝ 

պատերազմից տուժած ռազմական ենթակառուցվածքների վերականգնմանը: Հայտնի է, 

որ ԻՀՊԿ-ն ինժեներական աշխատանքների մեծ փորձ էր կուտակել պատերազմի 8 տարի-

ների ընթացքում: Կորպուսի վերահսկողության տակ անցան կամ ստեղծվեցին հզոր կազ-

մակերպություններ և ներդրումային ֆոնդեր: Փաստացի ԻՀՊԿ-ի ձեռքում կենտրոնացել էր  

Իրանի տեքստիլ արտադրության 27%-ը, ցեմենտի արտադրության 22%-ը, ոչ ալկոհոլային 

խմիչքների 45%-ը, շաքարի արտադրության 25%-ը և այլն: Կորպուսի ուժը բավարարում է 

գրեթե ցանկացած գործարքի հակադարձելու և իր ցանկացած ձևով խնդիրը լուծելու հա-

մար: Ասվածի օրինակ է Իմամ Խոմեյնիի անվան նոր միջազգային օդանավակայանի ղեկա-

վարման հարցը, որը, ըստ նախնական պայմանավորվածության, պետք է տնօրինվեր 

թուրք-շվեյցարական կոնսորցիումի կողմից, բայց ԻՀՊԿ-ի ուժայինները պարզապես գրա-

վեցին կառույցը և ստիպեցին, որ այն կառավարվի սեփական հոլդինգի կողմից3: Կարող 

ենք տեսնել, որ տարբեր տարիներին ԻՀՊԿ ներկայացվածությունը պետական կառավար-

ման մարմիններում տարբեր է: 2006 թ. միջուկային ծրագրի հետ կապված Իրանի հանդեպ 

կիրառվող միջազգային ֆինանսատնտեսական պատժամիջոցները և հատկապես 2011 թ. 

ԱՄՆ-ի և ԵՄ-ի սահմանած պատժամիջոցներն ստեղծեցին այնպիսի դրություն, երբ ԻՀՊԿ-

ի ազդեցությունն ավելի մեծացավ երկրի տնտեսական-քաղաքական կյանքում: Այն պայ-

մաններում, երբ օտարերկրյա ներդրումները նվազեցին, Իրանի ղեկավարությունը խաղա-

դրույք արեց ներքին ուժերի վրա: ԻՀՊԿ-ը շատ հարմար և կենսունակ էր այս տեսակ խնդիր-

ների լուծման համար: Վերջինիս հետ պայմանագրեր ստորագրվեցին մետրոյի, նավթա-

տարների կառուցման և այլ ծրագրերի իրականացման համար: Հենց ԻՀՊԿ-ի միջոցով էին 

անցնում անօրինական ֆինանսական հոսքերը: Շատ կարևոր տնտեսական կառույցներ 

անցան ԻՀՊԿ-ի ղեկավարման ներքո: Այստեղից պարզ է դառնում, որ միջուկային ծրագրի 

շրջանակում միջազգային պայմանագրերը, կարգավորումները և կոմպրոմիսները ԻՀՊԿ-ի 

համար անբարենպաստ են համարվում: Տնտեսական էքսպանսիայի արդյունքում ԻՀՊԿ-ը 

հասավ Իրանի տնտեսության 25-35%-ի վերահսկողությանը4: 

 
1 Армия и власть на Ближнем Востоке. М., 2002, с. 321-322,  

http://book.iimes.su/wpcontent/uploads/2002/r2002sbor_1.pdf մուտք` 09.05.2020 
2 Сажин В., Бондарь Ю., с. 199. 
3 Сажин В., Корпус стражей исламской революции Ирана – государство в государстве. 

https://www.ogt-journal.com/jour/article/view/22/21 մուտք (09.05.2020) 
4 Նույն տեղում։ 

Այսպես եթե դիտարկենք այս կառույցը Իրանի պետական կառավարման համակար-

գի առավել խորքային ընդգրկմամբ, ապա այն պետություն է պետության մեջ, բանակ՝ բա-

նակի մեջ, կառույց, որի ազդեցությունը թե՛ Իրանում, թե՛ Իրանից դուրս բավական մեծ է: 

Այն փաստացի Իրանի՝ չերևացող ռազմական ներկայությունն ապահովող գլխավոր դերա-

կատարն է Սիրիայում, Լիբանանում, Իրաքում, Եմենում և ընդհանրապես ողջ Մերձավոր 

Արևելքում: Ի տարբերություն բանակի, որի քաղաքական ակտիվություն դրսևորելը քիչ հա-

վանական է, ԻՀՊԿ-ն  ներկայացված է  Իրանի քաղաքական և տնտեսական կյանքում: Այն 

մնում է իրանական վարչակարգի ուժային հուսալի հենարաններից մեկը: Այս փաստը 

արևմտյան որոշ տեսաբաններին հիմք է տալիս կարծելու, որ Խամենեիի մարտավարու-

թյունը կարճ ժամանակի համար կարող է աշխատել, և ընդդիմության ճնշումն ու ռադիկալ 

մոտեցումները բերելու են վարչակարգի փոփոխության՝ հաշվի առնելով այն հանգամանքը, 

որ գերագույն առաջնորդի հենարանը ԻՀՊԿ-ն է: Սակայն ԱՄՆ-ի կողմից ԻՀՊԿ-ն ահաբեկ-

չական կառույց ճանաչելու փաստը մեծացնում է կառույցի տնտեսական և քաղաքական 

ազդեցությունը Իրանում: Այս որոշումը բերելու է նրան, որ երկրում պահպանողականների 

հենարան ԻՀՊԿ-ն պահանջելու է ավելի կոշտ քաղաքականություն ԱՄՆ-ի հանդեպ, իսկ 

հնարավոր բախումները, անկախ դրանց ելքից, Իրանում բնակչության ավելի մեծ մոբոլի-

զացիա կառաջացնեն: Թեև Իրանի ռազմաքաղաքական տարբեր ղեկավար օղակների 

միջև առկա են տարաձայնություններ, երբեմն հենց դրանց միջև հակասություններ ցուցա-

դրելով՝ Իրանը կարող է խուսավարել միջազգային տարբեր անցանկալի պայմաններում:  

Ամփոփելով կարող ենք ասել, որ Իրանը ներքաղաքական կայունության  ապահովման 

մեջ մեծ տեղ է հատկացնում ռազմական բաղադրիչին: Տարբեր ներքաղաքական լարում-

ները, որոնք մեծ մասամբ հրահրվում են արտաքին ուժերի կողմից, հանդիպում են Իրանի 

ղեկավարության զսպվածությանն ու հավասարակշռված քայլերին: Անհամաչափ պատաս-

խանի ռազմավարության տրամաբանության մեջ Իրանին հաջողվում է իր համար չափա-

զանց մեծ կարևորություն ունեցող հարցերում լուրջ հաջողություններ գրանցել: Ավելին, 

կանխելով իր շուրջ սեղմվող ռազմաքաղաքական օղակը՝ Իրանը կարողանում է առաջ 

անցնել իր հակառակորդներից և իր անուղղակի ռազմական ներկայությունն ապահովել 

Իսրայելի հետ սահմաններին, քանի որ Իրանի ղեկավարությունը կարողացել է պաշտպա-

նական համակարգի տարրերը՝ պետության ռազմական, գիտատեխնիկական, տնտեսա-

կան և բարոյահոգեբանական ներուժը, հասցնել իր համար անհրաժեշտ մակարդակի: 
 

Давит Барсегян, ЗНАЧЕНИЕ КОРПУСА СТРАЖЕЙ ИСЛАМСКОЙ РЕВОЛЮЦИИ 

В ОБЕСПЕЧЕНИИ ВНУТРИПОЛИТИЧЕСКОЙ СТАБИЛЬНОСТИ. После победы исламс-

кой революции в 1979 году, Иран остается закрытой страной. Любая информация, преж-

де чем она становится доступной, подвергается тщательной проверке для защиты безо-

пасности правящего режима и государства. Работа посвящена изучению Корпуса стра-

жей исламской революции и направлена на определение их важности для обеспечения 

стабильности в стране. 

Ключевые слова: Иран, Исламская революция, вооружённые силы, КСИР, Басидж, 

Кудс, военная доктрина. 
 

Davit Barseghyan, THE IMPORTANCE OF THE ISLAMIC REVOLUTIONARY GUARD 

CORPS IN ENSURING INTERNAL POLITICAL STABILITY. After the victory of the Islamic 

Revolution in 1979, Iran continues to be a closed country for a number of reasons. In order to 

ensure the security of the ruling regime and the security of the state, any kind of information 

is subject to special examination before it becomes available. This is the reason for the small 

number of scientific researches on the Iranian armed forces. The work is dedicated to the 

study of Islamic Revolutionary Guard Corps and aims to determine their significance in ensur-

ing stability in the country. 

Keywords: Iran, Islamic revolution, armed forces, IRGC, Basij, military doctrine. 

